
Dell’Aneide
Canto i.








117.




Anea se mese forte a sospirare
Canoscenno lo carro, e l’armatura
De lo chiù caro amico, e supprecare
A braccia stese Priamo raffeura.
Vede se stisso, che facea pigliare
Semmentella a li Griece pe paura.
Vede li More comme li diavole
Nigre, e tutte pareano spanta ciavole.




118.




Lo squatrone d’Amazone portava
La targa a meza luna, e a lo squatrone
Pantasilea fà capo, e fulmenava
’Ntrà mille, e mille co lo gran spatone.
La Vergene vezzarra annodecava
Sotta la zizza nuda lo jeppone
Co no galano d’oro; e la smargiassa
Li chiù stritte squatrune apre, e sfracassa.




119.




Mentre che ammira Anea sta bella cosa,
E nc’havea perza tutta la matina,
Ecco galante, teseca, e cianciosa
Se ne vene a lo tempio la Regina:
’N miezo a na squatra nobele, e poposa
De li chiù belli giuvane cammina,
Che tutte le tenea pe paggetielle,
E na Luna parea ’ntrà tanta Stelle.




120.




Comme a lo monte Cinto sciaurianno,
O pe tuorno a l’Eurota a crapiole
Sauta Diana, e compagnia le fanno
Mille Ninfe chiù belle de lo Sole,
Essa hà l’arco a le spalle, e cammenanno
Pare na rosa ’n miezo a le viole;
E lo core l’abballa pe prejezza,
Ca tutte chelle accoppa de bellezza.

